
Konventa Kombëtare për Integrimin Europian 
2021-2023

 Grupi i Punës I (Gjyqësori dhe të Drejtat Themelore)
Sesioni 3, Tema: Ndikimi i legjislacionit të BE ndaj sistemit gjyqësor kombëtar, gjatë dhe pas anëtarësimit në BE 
21 shkurt 2023, 16:30- 18:00

Procesi i integrimit europian të një vendi cilësohet në të shumtën e rasteve si një proces transformues dhe reformues për atë vend, në mënyrë që të arrijë të plotësojë kriteret e anëtarësimit të njohura si Kriteret e Kopenhagenit. Kriteri politik për një demokraci funksionale dhe institucione demokratike, kriteri ekonomik për të pasur një ekonomi tregu të aftë të konkurrojë brenda tregut europian, kriteri i Acquis që lidhet me harmonizimin e legjislacionit kombëtar me atë Europian dhe një kriter i katërt i aftësisë dhe kapacitetit administrativ për të zbatuar të gjithë legjislacionin e harmonizuar. Në këtë drejtim, për Shqipërinë ishte thelbësore fillimi i reformimit të sistemit gjyqësor e njohur si Reforma në Drejtësi. Një reformë që solli ndryshime rrënjësore si në kuadrin ligjor, ashtu dhe në strukturën e gjyqësorit dhe rolit të institucioneve, si dhe synon nëpërmjet vetingut (rivlerësimit të magjistratëve) të krijojë një gjyqësor të pavarur, profesional dhe të përgjegjshëm. Pavarësisht kësaj disa sfida janë hasur gjatë procesit, ndërkohë që nga ekspertë të ndryshëm, por dhe nga eksperienca e vendeve të tjera tashmë anëtare në BE, anëtarësimi në BE sa është një proces reformimi, përsëri nuk nënkupton që vendi është imun automatikisht nga korrupsioni apo mosfunksionimi i demokracisë. 

· Që institucionet, të jenë funksionale ato duhet  të bazohen në parimet e mirëqeverisjes, transparencës dhe llogaridhënies. Përsëri është e nevojshme të kuptohet që procesi i ngritjes së këtyre institucioneve duhet të shkojë paralelisht dhe procesin e krijimit të një kulture demokratike për sistemin dhe personelin, por edhe për gjithë shoqërinë. Duhet pra që parimet e demokracisë dhe mirëqeverisjes të brendasohen në sistem dhe të jenë themeli për ngritjen dhe funksiononim e institucioneve.  

· Integrimi në Bashkimin Europian për sistemin gjyqësor të një vendi nënkupton që gjyqtarët e atij vendi marrin dhe nje status të ri – atë të gjyqtarit europian. Është shumë e rëndësishme që gjyqtarët dhe gjykatat e vendit anëtar të kenë kapacitetet dhe vullnetin për bashkëpunim me Gjykatën e Drejtësisë së Bashkimit Europian, por edhe me gjykatat e vendeve të tjera anëtare. 

· Rekomandohet që para anëtarësimit gjyqtarët të kenë informacion të plotë e të saktë mbi jurisprudencën e GJDBE, mbi legjislacionin europian në mënyrë që pas anëtarësimit puna e tyre të jetë e thjeshtë për të referuar çështjet bazuar si në jurisprudencën kombëtare ashtu dhe në atë europiane – për këtë rekomandohet që të fillojnë që tani trajnime të gjyqtarëve mbi të Drejtën e BE, pasi në këtë mënyrë rritet aftësia për zbatimin e ligjit europian nga gjykata kombëtare e një vendi anëtar. 

· Është e domosdoshme që gjyqësori të karakterizohet nga efektiviteti, pavarësia dhe paanshmëria, gjatë gjithë punës së tij dhe të krijohen mekanizmat e duhur monitorues dhe vlerësues për të siguruar që këto cilësi të gjyqësorit të mos rrezikohen. 

· Aq sa është me rëndësi një sistem gjyqësor i bazuar në parimet e shtetit të së drejtës, aq është me rëndësi dhe elementi individ në këtë proces. Pra edhe pse mund të jetë një sistem i ndërtuar dhe i mirëstrukturuar mbetet thelbësore qasja që kanë individët për ta operuar këtë sistem. Për këtë kërkohet që dhe gjyqtarët që bëjnë pjesë të jenë persona me integritet, të paanshëm dhe me vullnetin e duhur për të mbrojtur parimet e shtetit të së drejtës. 

· Pavarësia e gjyqësorit nga pushtetet e tjera të qeverisjes, sidomos nga ai ekzekutiv dhe nga influenca e politikës është jetike për të pasur një sistem gjyqësor funksional dhe të drejtë. Parimi i vetëqeverisjes së gjyqësorit është një mënyrë për të siguruar këtë pavarësi. Gjithsesi eksperienca ka treguar si në rastin sllovak, që dhënia e një pavarësie të tillë një strukture të caktuar si Këshilli Gjyqësor, pa asnjë mekanizëm monitorues apo balancues pushteti,  mund të sjellë efektin e kundërt duke i dhënë një pushtet që nuk mund të kontrollohet, ndërkohë që mund të ndikojë në performancën e gjyqtarëve dhe gjykatave. 

· Duhet theksuar që dhe BE dhe shtetet anëtare nuk janë imune ndaj rreziqeve dhe problematikave sa i përket pavarësisë së gjyqësorit – nga praktika janë vënë re si rreziqe të jashtme për pavarësinë e gjyqësorit, ndikimi politik ashtu dhe të brendshme – rasti i Këshillit Gjyqësor në Sllovaki, i cili po e përdor pushtetin e tij dhe pavarësinë e tij si një mjet për të hequr ose vendosur në mënyrë arbitrare magjistratët në gjykata. Për këtë është e rëndësishme për vendin anëtar që të ketë mekanizmat e duhur mbrojtës dhe monitorues për sistemin e gjyqësorit, si dhe të jetë i mirë-informuar mbi mekanizmat dhe masat që mund të merren në nivel BE-je nga institucionet e BE-së apo nga GJDBE.

· Një Strategji Komunikimi publik më i gjerë dhe më i plotë duhet të bëhet me qytetarët për të gjitha ndryshimet dhe efektet në kuadër të reformës së sistemit gjyqësor. Është i nevojshëm besimi qytetar te sistemi i drejtësisë, dhe pse vihet një rritje e vogël e këtij besimi pas fillimit të reformës në Shqipëri, përsëri në terma të përgjithshëm sistemi gjyqësor mbetet ende i perceptuar si i korruptuar dhe i jo-pavarur. 

